
SIDANG JEMAAH YANG DIRAHMATI ALLAH,

Pada Hari Jumaat yang mulia ini, khatib menyeru kepada seluruh kaum muslimin agar
kita bertakwa kepada Allah SWT dengan melaksanakan segala suruhan-Nya dan
meninggalkan segala larangan-Nya dengan penuh rasa kehambaan. Semoga segala

ketaatan yang kita telah persembahkan kepada Allah SWT akan diberikan ganjaran

yang sebaik-baiknya di sisi Allah SWT di Hari Akhirat kelak. Bulan Rabiulawal sangat
dekat dengan kita kerana padanya kita semua memperingati sirah Rasulullah SAW.
Justeru, tajuk khutbah pada hari ini ialah, “Rabiulawal Dalam Catatan Sejarah”.

Sebelum itu, khatib ingin menyeru kepada seluruh umat Islam untuk terus
mengimarahkan masjid, melaksanakan amar ma’ruf dan nahi munkar,
memelihara hubungan silaturrahim serta teruslah bertaubat dan bermunajat

kepada Allah SWT dalam menempubh fitnah dunia yang semakin mencabar.

SIDANG JEMAAH YANG DIRAHMATI ALLAH,

Masuknya kita ke Bulan Rabiulawal mengingatkan kita kepada peristiwva kelahiran
junjungan besar Rasulullah SAW. Bulan Rabiulawal merupakan bulan yang sangat baik
untuk kita menyuburkan momentum kecintaan kepada Nabi SAW. Banyaknya maijlis
yang dianjurkan bagi tujuan menekuni sirah perjalanan hidup Baginda SAW dan dengan
itu kita dapat menuruti dan meneladani keperibadian agung Baginda SAW. Baginda lah
sebaik-baik contoh teladan buat kita semua. Allah SWT berfirman dalam Surah al-Ahzab

ayat 21:

;AJJ}Y\SZJ 4 };QKL;JMM'S};\MJ\ Lgrbjgg.uj

Maksudnya: “Demi sesungguhnya, adalah bagi kamu pada diri Rasulullah itu contoh
ikutan yang baik, iaitu bagi orang yang sentiasa mengharapkan (keredhaan) Allah dan
(balasan baik) hari akhirat, serta ia pula menyebut dan mengingati Allah banyak-banyak

(dalam masa susah dan senang)”.

Sungguhpun terdapat beberapa pandangan tentang tarikh sebenar kelahiran Baginda
SAW, ia bukanlah suatu perbahasan yang perlu diperselisihkan dengan terlalu emosi.
Walau bagaimanapun, para ulama bersepakat bahawa Rasulullah SAW lahir pada hari
Isnin dalam Bulan Rabiulawal, pada Tahun Gajah.

SIDANG JEMAAH YANG DIRAHMATI ALLAH,

Lahirnya Rasulullah SAW membawa sinar hidayah yang sangat terang ketika gelapnya
masyarakat dengan amalan dan kepercayaan jahiliyah yang jauh menyimpang. Baginda
lahir tanpa sempat bertemu bapanya yang meninggal dunia ketika baginda masih dalam
kandungan. lbunya juga meninggal dunia ketika Baginda SAW masih kecil. Baginda
dipelihara oleh datuknya, Abdul Muttalib dan setelah itu dijaga pula oleh bapa
saudaranya, Abu Talib. Baginda membantu bapa saudaranya itu dengan mengembala
kambing dan mengikuti bapa saudaranya dalam urusan perdagangan.

Semua itu berlaku dengan hikmah kebijaksanaan Allah SWT. Baginda menerima
tarbiyah dan pemeliharaan Allah SWT. Rasulullah SAW dipelihara dari melakukan
sebarang perbuatan yang sia-sia apatah lagi yang mungkar.

Kematangan Rasulullah SAW dapat dilihat semenjak baginda masih muda. Baginda
bahkan berjaya mendamaikan kabilah yang bertelagah hendak meletakkan semula hajar
al-aswad. Lantaran kebijaksanaan, kejujuran dan kecerdasan baginda itu, baginda

digelar “al-Amin” yang bermaksud “orang yang dipercayai”.

Akhlak mulia dan kejujuran Rasulullah SAW telah menarik minat Khadijah binti Khuwailid
yang juga merupakan pedagang pada waktu itu. Rasulullah SAW dan Khadijah binti
Khuwailid kemudian bernikah dan membina kehidupan rumah tangga yang sangat
bahagia dan mendamaikan. Sebagai suri hati Baginda, Khadijah sentiasa berlemah-
lembut dengan Baginda SAW dan tidak meninggikan suaranya. Sifat penyayang dan
patuh kepada suaminya itu mewujudkan suasana tenang dan harmoni dalam kehidupan
berumah tangga mereka. Khadijah jugalah yang menenangkan Rasulullah SAW ketika
baginda menerima wahyu dari Malaikat Jibril AS. Khadijah menjadi orang pertama yang
meyakini wahyu dan ajaran yang diterima oleh Rasulullah SAW itu. Khadijah meninggal
dunia pada tahun ke-10 kenabian. Peristiwa ini menimbulkan kesedihan yang sangat
mendalam dalam hati Rasulullah SAW, apatah lagi pada tahun itu juga bapa
saudaranya, Abu Talib turut meninggal dunia. Oleh sebab itu, tahun itu disebut sebagai

‘Tahun Dukacita’.

SIDANG JEMAAH YANG DIRAHMATI ALLAH,

Bulan Rabiulawal turut mengingatkan kita kepada peristiwa hijrah Nabi Muhammad SAW
dari Makkah ke Kota Madinah. Mengikut sejarah, Nabi SAW keluar meninggalkan Kota
Makkah pada awal bulan Rabiulawal. Perjalanan lebih kurang 12 hari akhirnya
Rasulullah SAW tiba di Kota Madinah pada 12 Rabiulawal.

Dalam perjalanan Baginda ke Kota Madinah, dicatatkan tentang pembinaan Masjid
Quba’, masjid pertama yang dibina oleh Rasulullah SAW. Baginda seterusnya
meneruskan perjalanan ke Kota Yathrib pada Hari Jumaat dan menunaikan Solat
Jumaat yang pertama di sebuah kawasan berhampiran perkampungan Bani Salim bin
Auf. Di situ juga dibina sebuah masjid yang dikenali sebagai Masjid al-Jumaah atau
Masjid al-Wadi atau Masjid ‘Aatikah dan masih kekal hingga ke hari ini.

Tindakan Rasulullah SAW ini menunjukkan kepada kita bahawa betapa pentingnya
institusi masjid dalam sesebuah komuniti. Asas kesejahteraan masyarakat mesti
dimulakan dengan mengimarahkan masjid. Maka penuhkanlah masjid setiap kali waktu
solat. Hadirilah majlis-majlis ilmu yang banyak dianjurkan oleh pihak masjid. Bawalah
anak-anak menunaikan solat secara berjemaah di masjid sebagai latihan kepada

mereka.

SIDANG JEMAAH YANG DIRAHMATI ALLAH,

Segala peristiwa yang dicatat dalam lipatan sejarah begitu menyentuh hati dan
menyuntik semangat kita untuk mengingati Rasulullah SAW. Rasa cinta dan kasih
kepada Nabi SAW pasti meluap-luap apatah lagi setelah kita menekuni dan menelusuri
sirah perjalanan hidup Baginda SAW yang penuh ujian dan cabaran. Kenangkanlah
bahawa segala kesusahan dan pengorbanan yang dilakukan oleh Rasulullah SAW itu
tidak lain demi memastikan seluruh umat manusia dapat menikmati manisnya iman dan
terangnya jalan hidayah Allah SWT. Hasil usaha dakwah yang dilakukan oleh Rasulullah
SAW dan para sahabat baginda, alhamdulillah, kita di sini juga merasai nikmat Islam dan
iman yang sangat besar ini. Tanya balik pada diri kita, adakah kita benar-benar kasih
dan cinta pada Baginda SAW? Bagaimana pula dengan amal dan tindakan kita, adakah

selari dengan perintah dan larangan Baginda SAW? Berapa banyak sunnahnya yang

kita telah turuti? Berapa banyak pula hari ini kita telah berselawat ke atas Baginda
SAW?

Sebagai penutup, khatib ingin merumuskan khutbah hari ini kepada beberapa intipati;
Pertama: Bulan Rabiulawal memiliki beberapa peristiwa penting seperti yang dicatat
dalam kitab-kitab sirah. Antara catatan terpenting ialah tentang kelahiran junjungan
besar Nabi Muhammad SAW.

Kedua: Memperingati Rasulullah SAW merupakan suatu kefardhuan kepada seluruh
umat Islam dan tidak semestinya dalam Bulan Rabiulawal. Tekunilah sirah perjalanan
hidup Baginda agar dengannya akan menimbulkan rasa kasih dan cinta yang tinggi
kepada Baginda SAW.

Ketiga: Tanamkanlah kecintaan kepada Baginda SAW dengan menuruti sunnahnya,
melaksanakan segala perintahnya dan menjauhi segala larangannya. Perbanyakkan

berselawat ke atas Baginda SAW lebih-lebih lagi pada Hari Jumaat yang mulia ini.

Marilah sama-sama kita hayati firman Allah SWT dalam Surah ali Imran ayat 31:

Maksudnya: “Katakanlah (wahai Muhammad): “Jika benar kamu mengasihi Allah maka
ikutilah daku, nescaya Allah mengasihi kamu serta mengampunkan dosa-dosa kamu.

Dan (ingatlah), Allah Maha Pengampun, lagi Maha Mengasihani”

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar
Engkau ampunkan segala dosa yang telah kami lakukan. Ya Allah! Cukupkanlah kami
dengan rezeki yang halal dan jauhkanlah kami dari rezeki yang haram. Cukupkanlah
kami dengan kurniaan-Mu dari bergantung kepada selain-Mu. Hindarkanlah kami dari
sebarang fithah, bala bencana, waba' penyakit, perbuatan-perbuatan keji dan munkar,
seperti rasuah, salah guna kuasa dan hiburan yang melalaikan. Hanya kepada-Mu jua
Ya Allah, tempat kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah

mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya Allah, doa kami mohon diperkenan dan dlterlma

